
2020-ci il. Payızın ilk günləridir. Azərbaycan–Ermənistan arasında informasiya 
müharibəsi getdikcə şiddətlənir. Prezident İlham Əliyev düşmən ölkənin işğal siyasətindən 
hələ də əl çəkmədiyini, hərbi gücünü cəmləşdirib hücuma hazırlaşdığını bildirir. Dövlət 
başçısının bu fikri sentyabrın 27-də öz təsdiqini tapır: Ermənistan ordusu bütün cəbhə boyu 
hücuma keçir. Buna cavab olaraq Azərbaycan Silahlı Qüvvələrinin əks-həmlə əməliyyatı 
başlayır. Hərbi komissarlıqların qarşısında izdiham yaşanır. Cəbhəyə getmək istəyənlərin 
sayı-hesabı bilinmir. Otuz ilə yaxın müddətdə işğal altındakı torpaqlarımızı düşməndən 
təmizləmək üçün döyüşə atılan hər bir vətəndaşımız hərb tarixinə qızıl hərflərlə yeni 
səhifələr yazır. Xalq yumruq kimi birləşir, Ali Baş Komandanın, Müzəffər ordunun arxasında 
dayanır. 

…Savaş günlərində gecələr yuxular 
ərşə çəkilir. Hamı səhəri dirigözlü açır, 
Ali Baş Komandanın dilindən şəhər və 
kəndlərin alınması müjdəsini eşitmək üçün 
saatları sayır. Hər kəsin qələbə sevinci göz 
yaşları ilə yuyulur, hər kəs zəfər fərəhindən 
qürurlanır, sanki təzədən doğulur, sanki 
illərlə əsirlikdə qalan Vətənin bir zərrəsinə 
çevrilib Vətənləşir. Lap şairin dediyi kimi: 

Mənə bu xəbəri qəfil deməyin,
Qəmin də karvanı ötən olurmuş...
Vətən savaşında, yurd davasında
Hər insan bir zərrə Vətən olurmuş...

…Oktyabrın 17-si 2020-ci il. Prezident, 
Ali Baş Komandan İlham Əliyev həmin gün 
özünün rəsmi “Twitter” səhifəsində bildirir: 
“Rəşadətli Azərbaycan Ordusu tərəfindən 
Füzuli rayonunun Qoçəhmədli, Çimən, Cu-
varlı, Pirəhmədli, Musabəyli, İşıqlı, Dədəli 
kəndləri və Füzuli şəhəri işğaldan azad edi-
lib. Eşq olsun Azərbaycan Ordusuna! Qara-
bağ Azərbaycandır!”

Dövlətimizin başçısı daha sonra xal-
qa müraciət edərək, deyir: “Şəhidlərin, 
günahsız insanların qisası döyüş mey-
danında alınır. Azərbaycan mülki əhaliyə 
qarşı mübarizə, müharibə aparmır, bizim 
ermənilərdən fərqli olaraq öz yolumuz var, 
öz amalımız var və bütün Azərbaycan xal-
qı bu amal ətrafında birləşərək, həmrəylik, 
vətənpərvərlik göstərir”.

Azərbaycan Ordusu Füzuli əməliyyatı, 
Füzuli qələbəsi ilə tarixi, qədim yaşayış 
məskənimizi özümüzə qaytardı, minlərlə 
köçkünü doğma od-ocağına qovuşdurdu. 
Eyni zamanda, Silahlı Qüvvələrimiz Füzu-
linin təmas xəttində yerləşən və uzun bir 
zaman ərzində möhkəmləndirilən bir neçə 
müdafiə xəttini, istehkamı, hətta ən tanın-
mış hərbi mütəxəssislərin inanmadıqları 
böyük peşəkarlıq, fədakarlıq göstərərək, 
yarmaqla növbəti strateji üstünlüklər əldə 
etdi, bu şərəfli missiyanın öhdəsindən 
uğurla gəlməklə Böyük Zəfər gününü ya-
xınlaşdırdı. 

Bəli, savaş davam etdiyi günərdə xalqı-
mızın Azərbaycan Prezidentinə inam his-
si hər birimizi qürurlandırırdı. Vətənimizin 
ərazi bütövlüyünü bərpa etməyə qadir olan 
ordumuzun ruh yüksəkliyi, qələbə əzmi, 

Ali Baş Komandanın rəhbərliyi ilə qarşı-
ya qoyulan döyüş tapşırıqlarını şücaətlə, 
qəhrəmanlıqla yerinə yetirməsi, bunu özü-
nün namus və şərəf borcu sayması hər bi-
rimizi duyğulandırırdı. Azərbaycanın hər bir 
vətəndaşı, torpağı yağı tapdağında qalan, 
yer-yurdundan didərgin düşən hər bir kəs 
bu müharibənin zəfərlə başa çatacağına 
qəlbən inanırdı, bayrağımızın Qarabağda 
dalğalanacağı, şəhidlərimizin qisasının alı-
nacağı günün tezliklə gələcəyi ümidi, inamı 
ilə yaşayırdı. 

Ali Baş Komandanın Füzuli şəhərinin iş-
ğaldan azad edilməsi müjdəsini eşidəndən 
dərhal sonra tələbə yoldaşım İntiqam 
Əbilova telefon açıb təbrik edirəm, gözay-
dınlığı verirəm. Xəttin o başında isə İntiqa-
mın sevinc hıçqırıqlarını eşidirəm. 

İntiqam az sonra hıçqırıqlarına ara 
verib deyir ki, bir qərinəyə yaxın zaman 
ərzində gecələr yuxularımda, gündüzlərsə 
söhbətlərimdə doğma Füzulinin, evimizin, 
həyət-bacamızın düşmən tapdağında qal-
masını təsəvvürümə gətirəndə ürəyimdən 
qara qanlar axıb. Amma beynimdə, 
düşüncəmdə Azərbaycanın bir gün şimşək 
kimi çaxacağına inanmışam, ordumuzun 
yağıdan qisas alacağı, torpaqlarımızı xilas 
edəcəyi ümidi ilə yaşamışam… 

Tələbə yoldaşım telefon söhbətində 
doğma yurd-yuvasından köçkün düşdükləri 
ərəfədə rəhmətlik nənəsinin sözlərini də 
xatırladır: “Təndir damı” dediyimiz evin di-
varlarında ilan gəzdiyini nə mən, nə də 
bacılarım görməsə də, his üzərində saldığı 
izlər açıq- aydın nəzərə çarpırdı. Nənəm bu 
hadisənin şahidi olduğunu söyləyir, ilanların 
babalarımızın ruhundan qorxduğuna görə, 
bu evdə heç kəsə dəyib-toxunmadığını bil-
dirirdi. Danışırdı ki, amma düşmən ona dar 
gündə qucaq açan, duz-çörək verən baba-
larımızın ruhundan çəkinmədi, bizi – nəvə-
nəticələrini belə didərgin saldı, ev-eşiyimizi 
xaraba qoydu, var-dövlətimizi taladı…” 

İntiqam Əbilov Füzulinin azad olunma-
sından sonra bəlkə də əvvəllər şübhə ilə 
yanaşdığı “haqq nazilsə də, üzülmür”, “qi-
sas qiyamətə qalmır” deyimlərinin indi bir 
daha təsdiqləndiyinin şahidi oldu. 

V.BİNYƏTOĞLU,  
“Xalq qəzeti”

Xarici QHT nümayəndələri Edilli məzarlığında 

Ölkəmizdə səfərdə olan xarici qeyri-hökumət təşkilatlarının nümayəndələri Xocavənd 
rayonunun Edilli kəndində aşkarlanmış növbəti kütləvi məzarlığı ziyarət ediblər.

Çexiya, Polşa, Finlandiya, Türkiyə, Estoniya, 
Serbiya və Rumıniyadan olan vətəndaş cəmiyyəti 
təmsilçiləri Ermənistan işğalçılarının törətdikləri 
müharibə cinayətlərinin müdhiş nişanələrini öz 
gözləri ilə görüblər. Bu, Edilli kəndində ermənilərin 
azərbaycanlıları vəhşicəsinə öldürərək kütləvi 
basdırdıqları növbəti məzarlıqdır. 

Əcnəbilərə bildirilib ki, məzarlıqda 12 nəfərin 

qalıqları üzə çıxıb.  Əşyalarla birlikdə aşkarla-
nan əsgər skeletlərinin əllərinin, ayaqlarının 
məftil və kəndirlə bağlandığı məlum olub. Bu 
qalıqlar Birinci Qarabağ müharibəsi dövründə 
itkin düşmüş, bu günədək taleyi naməlum olan 
azərbaycanlılara məxsusdur. 

“Xalq qəzeti”

Qisas qiyamətə qalmadı
Bu şəkillərə yaxşı-yaxşı baxın. 2020-ci il oktyabrın 17-də çəkilib. 

Ermənistan ərazisindən Gəncəyə 5-ci dəfə raket zərbələri endirildi. Əvvəlkilər 
kimi, gecə vaxtı, adamların yuxuda olduğu vaxt, saat 1-də atıldı. Beş aylıq 
körpəsinin cəsədini bağrına basıb hönkür-hönkür ağlayan ataya, evi-eşiyi 
viran qalan, amma yenə dağıntılar üstündə çarəsiz əyləşən şəhər sakininə, 
nalə çəkən analara, bacılara, körpələrə diqqət yetirin...

Şəhərin Aida İmanquliyeva, keçmiş 
Muxtar Hacıyev küçəsi və Samir Xasıyev 
küçələridir. Əhalinin sıx yaşadığı bir ərazidir. 
Burada nə hərbi obyekt var, nə aerodrom, 
nə də silah anbarı. Ümumiyyətlə, Gəncədə 
Ermənistan tərəfinin həyasızcasına iddia etdi-
yi və bütün dünyaya yalan danışdığı bu fakt 
sonralar ifşa olundu. Amma nə olsun, o qul-
dur basqınlarına özlərini dünyanın demokra-
tik, humanist, ədalətli sayan bir sıra ölkələri 
vaxtında lazımınca reaksiya vermədilər. Hələ 
yaxşı ki, Prezidentimiz o 44 gün ərzində və 
ondan sonrakı dövrlərdə dünyanın ən müxtəlif 
kütləvi informasiya vasitələrinə müsahibələr 
verdi, çıxışlar etdi, görüşlər keçirdi və dün-
ya ictimaiyyətinin diqqətini Azərbaycana 
yönəldərək, ermənilərin ənənəvi yalan mexa-
nizmini darmadağın etməyi bacardı.

Əvvəldə ona görə “bu şəkillərə yaxşı-yax-
şı baxın” dedim ki, bizim hər birimiz harada 
yaşamağımızdan asılı olmayaraq bu cinayət 
faktlarını dəlil-sübutlarla ortaya qoymağı ba-
carmalıyıq, öz vətəndaşlıq borcumuzu, az da 
olsa, yerinə yetirməliyik. Ermənilər olmayan 
genosiddən bir əsrdən çoxdur danışırlar. Bəs 
biz niyə bu dəhşətli terror əməllərindən lazı-
mınca söhbət açmayaq? 

…Həmin gecə Gəncəyə düşən raket 

zərbələri nəticəsində 15 nəfər həlak oldu, 50-
dən çox şəxs müxtəlif dərəcəli bədən xəsarəti 
aldı, 15 fərdi yaşayış evi tamamilə dağıldı, 
100-dən çox evə və ətrafdakı digər qeyri-ya-
şayış obyektlərinə, o cümlədən məktəb, id-
man obyektlərinə ciddi ziyan dəydi, nəqliyyat 
vasitələri yararsız hala düşdü...

Gəncə o gecə bir daha sınağa çəkildi. 
Sınaq xain, qorxaq düşmən sınağı da olsa, 
gəncəlilər dözüm, dəyanət, mərdlik, birlik 
göstərdilər.

Erməniləri də yandırıb-yaxan Gəncəni 
təşvişə sala bilməmələri idi. Amma şəhər 
nəinki yerində qaldı, adamlar nəinki heç yana 
getməyi belə düşünmədilər, əksinə, səmadan 
mərmilər yağa-yağa özlərini həmyerlilərinin 
yanına çatdırmağa tələsdilər.

Bir neçə gün qabaq Gəncə Şəhər İcra 
Hakimiyyətinin başçısı Niyazi Bayramov-
la iki il qabaq, oktyabrın 17-də şəhərdə 
Ermənistanın törətdiyi terror aktı və ondan 
əvvəlki raket hücumları ilə bağlı söhbət 

edirdim. Hiss etdim ki, o müdhiş gecələrdən 
danışmaq Niyazi müəllim üçün çox çətindir. 
Amma, gəncəlilərdən söz düşəndə sifəti 
işıqlandı:

–Bilirsiniz, şəhərin rəhbəri hiss edəndə 
ki, o ağır məqamlarda tək deyil, arxasında 
böyük qüvvə var, o istənilən çətinliyi aradan 
qaldırmağı bacarır. Mən bu qüvvəni cənab 
Prezidentimizə arxalanaraq toplaya bilmiş-
dim və bir daha əmin oldum ki, Azərbaycan 
vətəndaşının taleyi ölkə rəhbəri üçün daha 

önəmlidir və öndə dayanır. Tək heç nə edə 
bilməzdim. Bir də ki, gəncəlilərin mərdliyinə, 
birliyinə heyran qaldım. İnsanlar dağıntıların 
altına girirdilər. Evi dağılmış adamı az qala on 
nəfər zorla çəkib evinə aparmaq istəyirdi ki, 
“gedək, bizdə qal”. Xilas olmuş körpə uşaqlar 
qucaqdan-qucağa ötürülürdü. Adamlar qoca-
ları, qadınları, məktəb yaşlıları əhatəyə almış-
dılar. Yemək gətirən kim, evindən isti paltar, 
hətta yorğan-döşək gətirən kim... Bütün şəhər 
gecədən səhərədək buradan getmədi...

İcra hakimiyyəti başçısının sözünə 
qüvvət, indinin özündə də şəhərdə qarşına 
çıxan istənilən sakini saxla və soruş ki, həmin 
gecə harada idin, yuxarıda adlarını çəkdiyim 
küçələri göstərəcək. Onlardan biri də raket 
zərbələrinin düşdüyü əraziyə yaxın yerdə ya-
şayan, uzun illərdir şəhərdə rus dilində çıxan 
“Novosti Qyandji” qəzetinin redaktoru işləyən 
İrina Kalaşnikovadır. 

– Mən bu şəhərin sakinləri ilə fəxr edirəm, 
– deyir. Cəsur, mərd, mətin, prinsipial. Əsl in-

sanda olan müsbət keyfiyyətlər gəncəlilərdə 
var. Vaxtilə bizim Gəncənin çörəyini yeyib, 
indi nankorluq edərək cəbhə bölgəsindən 
80-100 kilometr aralıda yerləşən qədim bir 
şəhəri öz ərazilərindən raket atəşinə tutması 
ermənilərin hansı xislət sahibi olmalarını ay-
dın göstərir. Həyat yoldaşım Valeh Hüseynov o 
zaman 29 saylı məktəbin direktoru idi. Məktəb 
raketin düşdüyü yerdən cəmi 150 metr aralı-
dadır. Partlayış olan kimi, ikimiz də heç nədən 
qorxub-çəkinmədən məktəbə sarı qaçdıq. 
Yaxınlaşanda dəhşətə gəldik. Məktəbin qapı-
sı kökündən qopmuşdu. Qırılmayan pəncərə 
şüşəsi, yerindən çıxmayan çərçivə qalmamış-
dı. Səhərə qədər buradan tərpənmədik. Bütün 
valideynlər bura axışdı. Nə qorxu, nə təşviş-
təlaş?! Bayaq dedim axı, bura Gəncədir, bura 
Azərbaycandır!

Övlad itkisi nədir, mən yaxşı bilirəm. Bir 
oğlum həlak olub. Həmin müddətdə ikinci oğ-
lum ordu sıralarında idi. Nələr keçirirdim, bir 
Allah bilir.  Amma biz qələbə qazandıq, torpaq-

larımız azad olundu. Yadımdadır, Gəncəyə okt-
yabrın 17-si atılan raket zərbələri günü Füzuli 
işğaldan azad edildi. Əslində, bunları… (bu 
yerdə sözünə ara verib “heç onların adını belə 
çəkmək istəmirəm” – dedi - H.Q.) yandıran 
da 30 il işğalda saxladıqları torpaqların bir-bir 
əldən getməsi, cəbhədəki uğursuzluqları idi.

Jurnalist həmkarımın söylədikləri mənə 
o gecə yadımda qalan bir epizodu xatır-
latdı. Qeyd etdim ki, minlərlə Gəncə saki-
ni bir tərəfdən yaralılara, evləri dağılanlara 
kömək göstərmək, digər tərəfdən cəbhədən 
yeni xoş xəbərlər almaq üçün həmin gecə 
buradan getmək istəmirdilər, sonadək öz 
həmyerlilərinə dəstək olurdular. Amma ən 
böyük dəstək, düşmənə zərbə bilirsiniz nə 
idi? Şəhər sakinlərinin qətiyyən qorxmaması, 

mətin dayanması, heç bir təşvişə qapılmama-
sı idi! Maykada olan bir cavan oğlanı dağıntılar 
altından çıxaran kimi bilirsiniz nə dedi: “And 
olsun Allaha, heç nədən qorxmuruq, inşallah, 
biz qalib gələcəyik, Qarabağ Azərbaycandır”. 
O da yadımdadır ki, Türkiyənin TV-100 ka-
nalının müxbiri həmin anda ona yaxınlaşdı, 
verəcəyi sualı unudaraq kövrəldi və Gəncə sa-
kininin cəsarətinə heyran qaldığını bildirərək 
“Keçmiş olsun, kardeşim”– deyib, tez də ara-
landı.

…Gəncə həmin gecə 15 nəfər günahsiz 
sakinini – körpə uşaqları, qadınları və qocala-
rını itirsə də, mənliyini, mətinliyini, yekdilliyini 
itirmədi. Bax, təkcə bu duruşu ilə düşmənə 
dərs verdi. Onlar bunu, yəqin ki, heç vaxt unu-
da bilməyəcəklər.

Hamlet QASIMOV,  
“Xalq qəzeti”nin  

bölgə müxbiri

Sosial şəbəkələrdə yayımlanan şübhəli videogörüntülər əsasında 
Azərbaycanı qanunsuz əməllərdə, hərbi cinayətlərdə ittiham edən 
Ermənistan tərəfi bununla beynəlxalq hüquq müstəvisində özünə daha 
əlverişli fəaliyyət meydanı açmaq, İkinci Qarabağ müharibəsində törətdiyi 
müharibə cinayətlərini pərdələmək niyyətindədir. Təcavüzkar ölkənin 
2020-ci ilin oktyabrında Azərbaycanın Gəncə və Bərdə şəhərlərinə 
qadağan olunmuş raketlərin atılması ilə gerçəkləşdirilmiş və çoxsaylı 
mülki şəxsin həyatına son qoymuş amansız hücumlarına beynəlxalq 
hüquqi qiymət verilmədiyindən şirniklənən müharibə caniləri indi öz 
əməllərini Azərbaycanın adına yazmaq istəyirlər.

Qlobal miqyasda ədaləti təmin 
etmək heç də asan məsələ deyil. 
Beynəlxalq Cinayət Məhkəməsi (ICC) 
və Xüsusi Tribunal tərəfindən konkret 
işə baxılması şərtləri və prosedur-
ları çox mürəkkəbdir. Azərbaycanın 
və Ermənistanın BCM-nin təsis 
müqaviləsi sayılan Roma Statutu-
na qoşulmadığını nəzərə alsaq, milli 
məhkəmələrin cinayət törətməkdə 
şübhəli bilinən şəxsləri (Azərbaycanda 
qaldırılmış işlə əlaqədar) təqib edə 
bilməməsi və ya onları təqib etmək 
istəməməsi müəyyənləşdikdən son-
ra da BCM-ə hər hansı müraciət 
barədə söhbət açılması yalnız nəzəri 
mahiyyət daşıyır. 

Ermənistan tərəfindən 
Azərbaycana qarşı qaldırılacaq id-
diaya münasibət də hüquqi nöqteyi-
nəzərdən eyni mahiyyətdədir. İn-
diki durumda söhbət Ermənistanın 
gündəmə gətirdiyi şübhəli sosial 
şəbəkə görüntülərindən yox, 2020-
ci il oktyabrın 4, 5, 8, 11 və 17-də 
Gəncəyə, 27 və 28-də isə Bərdəyə hü-
cumlara görə İrəvanın beynəlxalq hü-
quq səviyyəsində pislənilməməsindən 
getməlidir. Bu hücumların mülki 
şəxslərə qarşı həyata keçirildiyini, 
əmlak toxunulmazlığı prinsipinə xələl 
gətirdiyini, bununla da Cenevrə Kon-
vensiyasının müddəalarının aşkar 
şəkildə pozulduğunu söyləmək üçün 
Azərbaycan tərəfin kifayət qədər ciddi 
əsasları var. 

Nəzərə alaq ki, beynəlxalq huma-
nitar hüquq müharibənin aparılması ilə 
bağlı qaydaları müəyyən edir, silahlı 
münaqişə hüququnu kollektiv şəkildə 
formalaşdırır. Bu baxımdan 1899-cu il 
və 1907-ci il Haaqa Konvensiyalarına 
diqqət yetirilməsi zəruridir. 1949-cu ilin 

Cenevrə qanunları da qeyd etdiyimiz 
sənədlərə istinad yönümlüdür. On-
lara əlavə edilmiş 3 protokolda digər 
məsələlərlə yanaşı, mülki şəxslərin və 
hərbçi olmayanların müdafiəsinə dair 
göstərişlər də yer almışdır.  

Ermənistan tərəfindən 2 il əvvəl 
Gəncəyə edilmiş 5 raket hücu-
mundan yalnız 2-si insan itkisi ilə 
nəticələnməmişdi. Oktyabrın 8-də 
törədilmiş terror aktı qansız ötüşmüş-
dü. Digər hücumlarda isə əsl faciə 
yaşanmışdı. Mülki infrastrukturun da-
ğılması və qanlı faciə ilə nəticələnmiş 
hadisələr zamanı həyatlarını itirənlərin 
ümumi sayı 32-yə çatmışdı. Hücum-
lardan ən dəhşətlisi 4-cü idi. 15 mülki 
şəxs SCUD raketlərindən istifadə ilə 
törədilmiş qəddarlığın qurbanına çev-
rilmişdi. 

44 günlük Vətən Müharibəsi 
müddətində Gəncə ilə yanaşı, Bərdə 
də 2 gün ardıcıl raket atəşinə tutul-
muşdu. Ermənistan silahlı qüvvələri 
tərəfindən şəhərin sıx məskunlaşmış 
hissəsinə qadağan olunmuş kas-
setli bombalar atılmışdı. SMERÇ 
raketlərindən cinayətkar istifadə 27 
nəfərin ölümünə, 85 nəfərin yaralan-
masına səbəb olmuşdu. Nəzərə alaq 
ki, Gəncə və Bərdə kimi cəbhədən 
uzaq şəhərlər müharibə hücumları 
üçün qanuni hədəf ola bilməzdi. Çün-

ki bu şəhərlərdə yalnız mülki şəxslər 
məskunlaşmışdılar. Onlar hərbi 
obyektə bərabər infrastruktura malik 
deyildilər. 

Maraqlıdır ki, Ermənistan əvvəlcə 
Gəncənin və Bərdənin ona məxsus 
silahlı birləşmələr tərəfindən raket 
atəşinə tutulduğunu inkar etmiş-
di. Hətta bir qədər də irəli gedərək 
Azərbaycanın “Ermənistanı 
təqsirləndirmək” üçün guya, özü 
qəsdən dağıntılar törətdiyini bildir-
mişdi. Daha sonra isə İrəvan belə 
bir arqument irəli sürmüşdü ki, guya, 
hədəf Gəncə Beynəlxalq Hava Lima-
nı imiş. Lakin “Human Rights Watch 
(HRW)” və digər insan hüquqları 
təşkilatlarının müşahidəçilərinin də o 
zaman vurğuladıqları kimi, ərazidə hər 
hansı hərbi hədəfin izi yox idi. Hər iki 
şəhər münaqişə zonasından kifayət 
qədər uzaqlıqda idi. Bu isə onların 
hədəfə alınmasının hərbi zərurətlə 
əsaslandırılması istiqamətindəki iddi-
aları alt-üst edir. 

Qeyd edilməlidir ki, beynəlxalq 
humanitar hüquq hərbi əməliyyatlar 
zamanı təsadüf nəticəsində insan 
həyatının məhv edilməsi qaçınıl-
mazlığını müəyyən mənada məqbul 
sayır. Lakin bu zaman qisas, qətl 
törətmək istəkləri, günahsız insan-
ların həyatlarına son qoymaq halları 

yolverilməzdir. Beynəlxalq humani-
tar hüquq müharibə ehtiyaclarının 
mövcud olduğu şəraitdə mülkiyyətin 
məhvinin imperativliyinə də haqq 
qazandırır. Lakin Gəncə və Bərdə 
terrorlarına bu baxımdan yanaş-
maq mümkün deyil. Üzərindən 2 
il keçdikdən sonra yaxın keçmişin 
faciəli hadisələrinə nəzər saldıqda, 
dağıntılar və müdhiş insan iztirabları 
səhnələri yenidən yaddaşımızda baş 
qaldırır. Bununla bağlı cəza tətbiqinə 
nail olmaq heç də Azərbaycanın qisas 
almaq istəyi sayıla bilməz. Ölkəmizin 
istədiyi ədalətdir. O ədalət ki, baş ver-
miş qanlı olayların məchul qaranlığına 
işıq saçsın. 

Mövcud durumda Ermənistan iki 
istiqamətdə əsassız cəhd göstərir. 
Bunlardan biri inkarçılıq, digəri özü-
nü qurban kimi göstəməkdir. Bu 
məkrli gedişlər öz qurbanını udmuş 
timsahın göz yaşları olub, İrəvanın 
öz səhvlərini etiraf etməkdən yayın-
maq üsullarıdır. Ermənistan ona qar-
şı beynəlxalq təzyiqin heç vaxt cəza 
həddinə çatmayacağı ümidi ilə arxaik 
və saxta ritorikaya əl ataraq, qərəzə 
söykənərək ölkəmizə böhtanlar atır, 
özü isə Azərbaycanın dinc əhalisinə 
qarşı qəddar hücumlarla bağlı etirafı 
yaxına buraxmır. 

Əlbəttə, İrəvandan ədalətli, huma-
nist yanaşma gözləmək sadəlövhlük 
olardı. Axı özünün qeyri-insani 
hərəkətlərinə ayıq başla nəzər sal-
maq, düzgün nəticə çıxarmaq müasir 
Ermənistan dövlətinə və xalqına xas 
olan siyasi-mental dəyərlərdən işıq 
illəri qədər uzaq məsafədə qərarlaşıb. 
Bu riyakarlıq xalqımızın bir deyimi-
ni yada salır: “Adımı qoyaram sənə, 
səni də qoyaram yana-yana”. Yaxşı ki, 
dəyişməz bir qanun da var: həqiqətin 
üstünü örtmək mümkün deyil.

Orxan AMAŞOV, 
siyasi ekspert

Beşinci terror
2020-ci il oktyabrın 17-də Gəncə 

növbəti raket hücumuna məruz qaldı

Ekspert rəyi

Ermənistanın Gəncə və Bərdə cinayətləri: 
Beynəlxalq hüquq və İrəvanın timsah göz yaşları   

